
UTHMAN BIN ’AFFAN  

(Ditulis oleh: Irsyad Amir bin Sauji) 

 

❖ Biografi Sahabat 

Ketika para pemimpin hebat dikenang kerana kekuasaan dan peperangan, nama seorang lelaki 

bangkit kerana kelembutan, dermawan dan kesabaran yang melangkaui batas manusia biasa. 

Itulah Saidina Uthman bin ‘Affan , khalifah ketiga yang syahid dengan mushaf al-Quran di 

pangkuannya. Nama penuh beliau ialah Uthman bin ‘Affan bin Abu al-As bin Umaiyah bin 

Abdu Syams bin Abdu Manaf bin Qusai bin Kilab48. Uthman bin ‘Affan  dilahirkan di Mekah 

pada tahun 47 sebelum Hijrah atau 574 Masihi. Usianya pula lebih muda enam tahun daripada 

Rasulullah .49 Uthman ketika diajak oleh Abu Bakar as-Siddiq  memeluk Islam, usianya 

hampir mencecah 34 tahun.50 Uthman  meninggal dunia pada 8 Zulhijjah tahun 35 Hijrah 

menurut pendapat yang masyhur dan beliau dikebumikan di perkuburan Baqi’.51 Uthman 

termasuk dalam kalangan tokoh terkemuka Quraisy yang hidup dalam keadaan serba mewah 

serta disegani masyarakat. Beliau memiliki rupa paras yang tampan, berbudi bahasa, 

berjanggut perang dan barisan giginya tersusun kemas serta dihias dengan emas, menjadikan 

penampilannya amat menawan. Hal ini demikian kerana, nasab beliau berasal daripada Bani 

Umaiyah, salah satu cabang Quraisy yang sangat dihormati dan disegani oleh masyarakat Arab 

di Mekah. Tambahan pula, beliau lebih terserlah kedudukannya berbanding banyak kabilah 

Arab yang lain.52  

Ali bin Abi Talib  pernah ditanya, “Ceritakanlah kepada kami tentang Uthman.” 

Maka beliau berkata: “Dia adalah seorang lelaki yang digelar dalam kalangan para malaikat 

sebagai Dzun Nurain (Pemilik Dua Cahaya).”53 Ada manusia yang dimuliakan kerana 

kepimpinannya, ada yang dikenang kerana keberaniannya. Namun Uthman bin ‘Affan  

dimuliakan kerana sesuatu yang tidak pernah diberikan kepada sesiapa pun dalam sejarah iaitu 

 
48 Mahmud Syakir, Biografi Uthman bin Affan (Dzin Nurain), trans. Ibnu Ghazali (Puchong, Selangor: Berlian 

Books, 2013), 17. 
49 Haji Mohd. Rashad Shamsuddin, Khulafa’ Rasyidin & Daulah Islamiah (Kuala Lumpur: Al-Hidayah Publishers, 

2000), 274. 
50 Zulkifli Mohamad al-Bakri, “Kisah Pengislaman Uthman bin Affan r.a.,” Zulkifli al-Bakri. 
51 Zulkifli Mohamad al-Bakri, “Kisah Kematian Saidina Uthman r.a.,” Zulkifli al-Bakri. 
52 Haji Mohd. Rashad Shamsuddin, Khulafa’ Rasyidin & Daulah Islamiah. 
53 Al-Bakri, “Kisah Pengislaman Uthman bin Affan.” 

dua cahaya daripada keluarga Rasulullah . Gelaran “Dzun Nurain” bukan sekadar panggilan, 

tetapi sebuah penghormatan langit yang lahir dari kisah cinta, ujian dan keteguhan iman 

seorang lelaki Quraisy yang lembut akhlaknya. Gelaran mulia ini bukan sekadar penghormatan 

biasa, tetapi lahir daripada kedudukan Saidina Uthman bin ‘Affan  yang begitu tinggi di sisi 

Rasulullah  dan para sahabat  bahkan para malaikat. Beliau merupakan antara sahabat 

terdekat Rasulullah  yang memiliki sifat yang sangat istimewa iaitu seorang yang pemalu, 

halus budi pekertinya, dermawan dan sentiasa mengamalkan akhlak yang luhur sejak sebelum 

Islam lagi.  

Pada zaman Jahiliah, Uthman  mengetahui bahawa Rasulullah  telah menikahkan 

puterinya, Ruqayyah  dengan sepupunya, ‘Utbah bin Abi Lahab. Berita tersebut memberi 

kesan kepada dirinya kerana beliau menginginkan seorang wanita yang dikenali dengan akhlak 

yang baik serta memiliki keturunan yang mulia. Dengan hati pilu, beliau pulang ke rumah 

dalam keadaan bersedih. Di rumah, Uthman mengadu kesedihannya kepada ibu saudaranya, 

Su‘ad binti Kuraiz. Beliau merupakan seorang wanita matang, tegas dan cerdik. Melihat 

keadaan Uthman, beliau menenangkan anak saudaranya itu dan memberi satu berita besar 

iaitu seorang Nabi bakal muncul akan menghancurkan penyembahan berhala serta menyeru 

manusia kepada Allah . Beliau bahkan meyakinkan Uthman bahawa jika beliau menerima 

agama Nabi itu, beliau akan memperoleh kedudukan yang diharapkannya di sisi Nabi itu.54 

Kata-kata ini terus tersemat di hati Uthman. Beliau mencari Abu Bakar  dan 

menceritakan semuanya. Abu Bakar  mengesahkan bahawa apa yang dikatakan ibu 

saudaranya telah pun berlaku. Allah  benar-benar mengutus Muhammad bin Abdullah 

sebagai Rasul-Nya. Abu Bakar  juga memuji akal Uthman yang jernih dan 

kebijaksanaannya dalam membezakan antara kebenaran dan kebatilan. Uthman  kemudian 

meminta Abu Bakar  menemaninya bertemu Rasulullah . Melihat kedatangan Uthman, 

Baginda bersabda, “Wahai Uthman! Jawablah penyeru Allah. Sesungguhnya aku adalah 

utusan Allah kepada kamu secara khusus dan kepada manusia seluruhnya secara umum.”55 

Setelah bertemu Rasulullah  dan mendengar seruan Baginda, Uthman  menerima 

kebenaran kerasulan Rasulullah  tanpa sebarang keraguan. Beliau seterusnya mengucapkan 

 
54 Lukmanul Hakim dan Mahmud Al-Misri, Sejarah Ringkas Nabi Muhammad SAW & Biografi Khulafa’ Ar-

Rasyidin, ed. Panel Al-Hidayah (Batu Caves: Al-Hidayah House of Publishers, 2023), 355. 
55 Lukmanul Hakim dan Al-Misri, Sejarah Ringkas, 356. 

dua kalimah syahadah dan memeluk Islam dengan penuh keyakinan.56 Keislaman Uthman  

menjadi titik permulaan kepada hubungan yang semakin rapat antara beliau dengan Rasulullah 

. Hubungan ini kemudiannya membawa kepada peristiwa-peristiwa penting yang 

melayakkan beliau memperoleh gelaran Dzun Nurain, iaitu hasil daripada perkahwinannya 

dengan dua orang puteri Rasulullah . Peristiwa ini bermula apabila permusuhan Abu Lahab 

terhadap Rasulullah  memuncak. Abu Lahab memaksa anaknya, ‘Utbah, untuk menceraikan 

Ruqayyah . Setelah menerima berita tersebut, Uthman  dengan penuh adab, memohon 

izin Rasulullah  untuk meminang Ruqayyah  dan Baginda kemudian menikahkan mereka 

sebagai satu ikatan yang diberkati. Khadijah  sendiri menyiapkan puterinya sebelum 

menyerahkannya kepada Uthman.57 

Ketika berlakunya Perang Badar, Uthman  tidak menyertai Rasulullah  dalam 

Perang Badar. Hal ini kerana pada saat itu, Baginda sendiri meminta Uthman menjaga 

Ruqayyah  yang sedang sakit. Ketika Baginda pulang dari Badar, Baginda mendapati 

puterinya, Ruqayyah  telah kembali ke rahmatullah. Kesedihan itu dihiburkan dengan 

penghormatan besar iaitu beliau diberikan bahagian rampasan Perang Badar, seakan-akan 

beliau turut serta berjuang.58  

Beberapa waktu kemudian, Allah  kembali mengurniakan nikmat besar kepada 

Uthman. Rasulullah  menikahkannya dengan puteri Baginda yang lain, Ummu Kulthum 

. Saat itu Baginda bersabda,“Sekiranya aku mempunyai puteri yang ketiga, nescaya aku akan 

menikahkannya dengan Uthman.” Dua ikatan suci inilah yang melahirkan gelaran Dzun 

Nurain, iaitu pemilik dua cahaya daripada keluarga Rasulullah . Para ulama menegaskan 

bahawa tidak pernah ada seorang manusia dalam sejarah yang menikahi dua orang puteri 

seorang Nabi, melainkan Uthman bin ‘Affan.59  

 
56 Lukmanul Hakim dan Al-Misri, Sejarah Ringkas, 356. 
57 Lukmanul Hakim dan Al-Misri, Sejarah Ringkas, 357.  
58 Lukmanul Hakim dan Al-Misri, Sejarah Ringkas, 359. 
59 Lukmanul Hakim dan Al-Misri, Sejarah Ringkas, 359. 

❖ Sifat dan Keperibadian 

Dermawan 

Dalam keseluruhan perjalanan hidup Uthman bin ‘Affan , sifat dermawan merupakan 

cahaya paling jelas yang terpancar daripada dirinya. Beliau bukan sekadar seorang yang suka 

memberi, tetapi seorang yang menjadikan pemberian sebagai cara hidup, bahkan sebagai 

ibadah yang menghubungkan dirinya dengan Allah. Sejak awal Islam lagi, para sahabat  

telah mengenalinya dengan seorang yang murah hati dan sering menghulurkan bantuan kepada 

golongan miskin.60 Sifat ini tidak pernah lahir daripada kehendak untuk dipuji, tetapi daripada 

jiwa yang benar-benar memahami nilai kebaikan di sisi-Nya. 

Semangat kedermawanannya menjadi semakin ketara ketika Rasulullah  menyeru 

para sahabat  untuk menyumbang demi persiapan peperangan. Dalam suasana yang penuh 

getir, ketika ramai memberi mengikut kemampuan masing-masing, beliau tampil membawa 

pemberian yang tidak terjangkau oleh imaginasi manusia biasa iaitu dengan membawa 300 

ekor unta, 50 ekor kuda dan 1,000 dinar emas.61 Rasulullah  amat terharu melihat kemurahan 

hati itu sehingga Baginda berkata “Sesudah ini, apa yang akan dilakukan oleh Uthman, tidak 

lagi mendatangkan mudarat ke atas dirinya”. 

Namun kedermawanannya tidak terhad pada medan perang. Ia terserlah juga dalam 

kehidupan harian masyarakat Madinah. Ketika kota itu dilanda kemarau panjang, gandum 

menjadi barang yang sangat berharga. Para pedagang menawarkan harga yang amat tinggi 

kepada Uthman untuk membeli gandum yang baru sahaja tiba dari luar kota. Mereka 

menghulurkan tawaran sepuluh kali ganda daripada nilai pasaran, tetapi Uthman  menolak 

tawaran itu dengan tenang.62 Mereka hairan dan bertanya: “Siapakah yang mampu memberi 

tawaran lebih tinggi daripada itu?” 

Jawapannya bukan sahaja mematikan persoalan, tetapi menggambarkan betapa hatinya 

terikat kepada Allah: “Allah memberi sepuluh kali ganda ganjaran bagi setiap kebaikan.”63 

Dengan jawapan itu, semua orang mengerti. Uthman  tidak berminat pada keuntungan dunia. 

Beliau lalu mengumumkan bahawa seluruh gandum itu akan disedekahkan kepada rakyat 

Madinah, tanpa mengambil walau satu sen keuntungan. Dalam sekelip mata, sebuah 

 
60 Haji Mohd. Rashad Shamsuddin, Khulafa’ Rasyidun & Daulah Islamiah, 275. 
61 Haji Mohd. Rashad Shamsuddin, Khulafa’ Rasyidun & Daulah Islamiah, 278.  
62 Haji Mohd. Rashad Shamsuddin, Khulafa’ Rasyidun & Daulah Islamiah, 280 
63 Haji Mohd. Rashad Shamsuddin, Khulafa’ Rasyidun & Daulah Islamiah, 280 

rombongan gandum bernilai besar berubah menjadi sumber rezeki untuk masyarakat dan 

menjadi bukti bahawa kebaikan yang dilakukan kerana Allah  tidak pernah mengenal 

keraguan. 

Pemalu 

Said bin al-As  meriwayatkan bahawa Aisyah  dan Uthman  pernah 

menceritakan kepadanya tentang peristiwa ketika Abu Bakar  datang meminta izin untuk 

menemui Rasulullah . Pada waktu itu, Baginda sedang berbaring di atas tilam bersama 

Aisyah .64 Rasulullah  membenarkan Abu Bakar  masuk, lalu mereka berbicara seketika 

sebelum beliau beredar. Tidak lama kemudian, Umar  pula hadir meminta izin kemudian 

Rasulullah  mengizinkannya masuk sementara Baginda masih dalam keadaan yang sama. 

Selepas Umar  menyampaikan hajatnya, beliau pun berlalu pergi.65 

Tidak berapa lama kemudian, Uthman  datang meminta izin untuk masuk. Ketika itu 

Rasulullah  segera berkata kepada Aisyah , “Wahai Aisyah, betulkan pakaian kamu dengan 

baik.” Setelah itu Uthman  dibenarkan masuk dan mereka berbicara sejenak sebelum beliau 

berangkat pulang.66 Selepas Uthman  keluar, Aisyah  bertanya kepada Rasulullah , 

“Wahai Rasulullah, aku perhatikan kamu tidak berubah sedikit pun ketika menerima Abu 

Bakar dan Umar, tetapi kamu kelihatan lebih berhati-hati ketika Uthman datang.” Rasulullah 

 menjawab, “Sesungguhnya Uthman seorang yang sangat pemalu. Aku bimbang jika aku 

membenarkan dia masuk dalam keadaan seperti ini, dia tidak akan mampu menyampaikan 

hajatnya kepadaku.”67 

Berani 

Uthman bin ‘Affan  dikenali sebagai seorang yang berani kerana tidak pernah mundur 

daripada medan peperangan dan sentiasa menjadi antara yang paling awal menyahut seruan 

jihad. Ramai mungkin menyamakan kekuatan fizikal dengan keberanian, sedangkan 

hakikatnya dua perkara itu berbeza iaitu kekuatan berada pada tubuh, manakala keberanian 

terletak pada hati dan semangat seseorang. Keberanian Uthman dapat dilihat dalam 

beberapa keadaan. Antaranya, beliau sentiasa menyertai Rasulullah  dalam peperangan 

 
64 Mahmud Syakir, Biografi Uthman bin Affan (Dzin Nurain), 154. 
65 Mahmud Syakir, Biografi Uthman bin Affan (Dzin Nurain), 155.  
66 Mahmud Syakir, Biografi Uthman bin Affan (Dzin Nurain), 155. 
67 Mahmud Syakir, Biografi Uthman bin Affan (Dzin Nurain), 155. 

kecuali Badar, itupun kerana Baginda memintanya menjaga Ruqayyah . Meskipun tidak 

hadir, Uthman  tetap dianggap sebagai mujahid dan diberikan ganjaran yang sama.68 

Selain itu, Uthman  menunjukkan keberanian besar ketika menjadi utusan Rasulullah 

 ke Mekah semasa peristiwa Hudaibiyah. Pada saat Quraisy sedang bermusuhan dan terkenal 

dengan kekejaman terhadap orang Islam, beliau tetap melaksanakan tugas tersebut meskipun 

mengetahui risiko terhadap nyawanya. Bahkan ketika tersebar khabar angin bahawa beliau 

dibunuh, Uthman  sebenarnya sedang menyempurnakan amanah Rasulullah  sehingga 

jelas bahawa hanya orang yang benar-benar berani sanggup menerima tugasan sedemikian.69 

Seterusnya, keberaniannya terserlah ketika beliau dikepung oleh pemberontak. 

Walaupun berada dalam keadaan bahaya, beliau memilih untuk tetap berada di rumah tanpa 

membenarkan sesiapa mempertahankannya. Beliau sanggup mengorbankan nyawa demi 

mempertahankan amanah kepimpinan yang diserahkan melalui bai‘ah yang sah dan enggan 

menyerahkan pemerintahan kepada pihak yang tidak dipilih oleh rakyat. Sikap tegas ini 

menyebabkan beliau mati syahid, menunjukkan keberanian luar biasa dalam memelihara 

prinsip pemerintahan Islam.70 

Dari sini, jelaslah bahawa keberanian Uthman  bukan hanya pada medan perang 

tetapi pada ketegasan memegang amanah, kesanggupan menghadapi bahaya demi perintah 

Rasulullah , serta kesediaan mempertaruhkan nyawa demi kebenaran. Beliau adalah contoh 

keberanian sejati yang lahir daripada keimanan yang mendalam. 

 

❖ Kehidupan Sebelum Islam 

Pada zaman Jahiliah, Uthman bin ‘Affan  merupakan salah seorang tokoh terkemuka 

dalam kaumnya. Beliau dikenali sebagai seorang yang berasal daripada keluarga berada, sangat 

pemalu, lembut tutur katanya serta disayangi dan dihormati oleh masyarakat Quraisy. 

Sepanjang hidupnya sebelum Islam, beliau sama sekali tidak pernah menyembah berhala dan 

jauh daripada segala bentuk maksiat. Bahkan, beliau tidak pernah minum arak sepanjang 

hidupnya.71 Beliau pernah berkata bahawa minuman keras dapat merosakkan akal dan fikiran, 

 
68 Mahmud Syakir, Biografi Uthman bin Affan (Dzin Nurain), 163. 
69 Mahmud Syakir, Biografi Uthman bin Affan (Dzin Nurain), 163 – 165. 
70 Mahmud Syakir, Biografi Uthman bin Affan (Dzin Nurain), 165 - 166. 
71Ali Muhammad Ash-Shalabi, Biografi Utsman bin Affan (Beirut: Dar Al-Ma’rifah, 2013). Hlm 7 

sedangkan akal adalah anugerah paling berharga yang Allah berikan kepada manusia. Oleh 

itu, manusia wajib memelihara nikmat akal dan tidak merosakkannya.72 

Dalam kehidupannya sebelum Islam, Uthman  juga tidak tertarik kepada hiburan 

yang melalaikan, seperti nyanyian pemuda atau majlis-majlis senda gurau.73 Lebih daripada 

itu, beliau sentiasa menjaga kehormatan diri daripada melihat perkara yang tidak sepatutnya. 

Hal ini dapat difahami melalui pengakuan beliau sendiri yang menegaskan bahawa sejak 

berbaiat kepada Rasulullah , beliau sentiasa menjaga kehormatan diri dan adab peribadi.  

Selain terkenal dengan akhlaknya yang terjaga, Uthman menguasai ilmu penting 

masyarakat Arab seperti nasab, kisah teladan dan sejarah. Pengembaraannya ke Syam dan 

Habsyah membolehkannya berinteraksi dengan pelbagai bangsa, sehingga beliau memahami 

ragam dan sifat manusia lebih luas daripada kebanyakan Quraisy.74 Dalam bidang perniagaan, 

beliau mewarisi kepakaran ayahnya dan mengembangkannya sehingga menjadi antara tokoh 

terkaya dan paling berpengaruh dalam Bani Umayyah. Pada zaman itu, masyarakat menilai 

kedudukan seseorang melalui harta, keturunan dan kekuatan kabilah. Uthman  memiliki 

semuanya, ditambah pula akhlaknya yang mulia yang menjadikan beliau sangat dihormati oleh 

kaumnya.75 

 

❖ Sumbangan Kepada Islam 

Menjaga Kesatuan Bacaan al-Quran 

Sumbangan Uthman  kepada agama Islam terserlah melalui usahanya menjaga 

kesatuan bacaan al-Quran. Diriwayatkan bahawa Anas bin Malik menceritakan bagaimana 

Huzaifah bin al-Yaman  kembali dari peperangan bersama pasukan Syam dan Iraq ketika 

pembukaan Armenia dan Azerbaijan. Di sana, Huzaifah  melihat perbezaan ketara dalam 

cara bacaan al-Quran antara kedua-dua pasukan dan keadaan itu amat membimbangkannya 

lalu beliau segera menemui Uthman  dan berkata, “Wahai Amirul Mukminin, selamatkan 

 
72 Ash-Shalabi, Biografi Utsman bin Affan, halaman 7 
73 Ash-Shalabi, Biografi Utsman bin Affan, halaman 7 
74 ‘Abqariyah ‘Utsman, Aqqad, hlm 72 
75 Ash-Shalabi, Biografi Utsman bin Affan, halaman 8 

umat ini sebelum mereka berselisih dalam al-Quran sebagaimana kaum Yahudi dan Nasrani 

telah berselisih dalam kitab mereka.”76 

Mendengar permintaan itu, Uthman  segera mengutus seseorang kepada Hafsah  

dengan pesan agar menyerahkan mushaf yang berada dalam simpanannya supaya ia dapat 

disalin dan kemudian dikembalikan semula. Hafsah  pun menghantar mushaf tersebut kepada 

Uthman. Baginda kemudian memerintahkan Zaid bin Thabit , Abdullah bin az-Zubair , 

Sa‘id bin al-‘As  dan Abdul Rahman bin al-Harith bin Hisyam  untuk membuat salinan-

salinan mushaf tersebut.77 Dalam proses penyalinan itu, Uthman  memberi arahan khusus 

kepada tiga orang Quraisy iaitu Abdullah bin Zubair , Sa‘id bin al-‘As  dan Abdul Rahman 

bin al-Harith  agar jika berlaku perbezaan dengan Zaid bin Thabit  tentang sesuatu bacaan 

dalam al-Quran, ia hendaklah ditulis mengikut bahasa Quraisy kerana wahyu diturunkan dalam 

bahasa mereka. Mereka melaksanakan tugas itu tepat seperti yang diarahkan.78 

Setelah penyalinan selesai, Uthman memulangkan mushaf asal kepada Hafsah  

dan mengirimkan mushaf yang telah disalin itu ke setiap wilayah Islam. Beliau juga 

mengarahkan agar semua mushaf lain yang berbeza dibakar untuk mengelakkan perpecahan 

dalam bacaan.79 Hasil usaha besar ini, mushaf yang dihasilkan dinamakan Mushaf Uthmani, 

dinisbahkan kepada Uthman bin ‘Affan  sebagai tanda penghormatan atas jasanya yang 

sangat besar dalam menjaga keseragaman al-Quran.80 

Pemilikan Telaga Uthman 

Sumbangan Uthman  kepada Islam juga dapat dilihat daripada kisah pemilikan 

Telaga Rumah. Telaga yang dikenali sebagai ‘Telaga Uthman’ pada asalnya dimiliki oleh 

seorang Yahudi yang menjual air kepada penduduk Islam Madinah. Pada ketika itu, umat Islam 

terpaksa membeli air daripada telaga tersebut dengan kadar satu dirham bagi setiap satu 

kantung air. Keadaan ini berterusan sehingga beliau mengambil inisiatif untuk membeli telaga 

tersebut dan mewakafkannya bagi kegunaan kaum Muslimin.81 

 
76 Lukmanul Hakim dan Al-Misri, Sejarah Ringkas, 374. 
77 Lukmanul Hakim dan Al-Misri, Sejarah Ringkas, 375. 
78 Lukmanul Hakim dan Al-Misri, Sejarah Ringkas, 375. 
79 Lukmanul Hakim dan Al-Misri, Sejarah Ringkas, 375. 
80 Abdul Halim al-‘Afifi, Mausu’ah Alf Huduts Islami., h. 86-87. Lihat pula Muhammad Sa’id Ramadhan al-

Buthy, Sirah Nabawiyah Analisis... h. 491 
81 Zulkifli Mohamad Al-Bakri, “Kisah Infaq Telaga Rumah”, diakses 15 Disember 2025, 

https://zulkiflialbakri.com/artikel/kisah-infaq-telaga-rumah/ 

https://zulkiflialbakri.com/artikel/kisah-infaq-telaga-rumah/?utm_source=chatgpt.com

Ketika Rasulullah  tiba di Madinah, telaga ini merupakan satu-satunya sumber air 

yang baik untuk diminum. Baginda telah menggalakkan pembelian telaga al-Rumah untuk 

diwakafkan kepada umat Islam dengan janji ganjaran pahala atas setiap timba air yang 

disedekahkan serta balasan minuman di dalam syurga.82 

Uthman  telah menawarkan untuk membeli telaga tersebut, namun pemiliknya hanya 

bersetuju menjual separuh daripadanya dengan harga 12,000 dirham, dengan persetujuan 

penggunaan secara berselang hari. Pada hari giliran Uthman , orang-orang Islam dibenarkan 

mengambil air secara percuma untuk memenuhi keperluan mereka, termasuk bagi bekalan hari 

berikutnya.83 

Keadaan ini menyebabkan perniagaan pemilik asal telaga tersebut semakin merosot. 

Akhirnya, keseluruhan telaga itu ditawarkan untuk dijual kepada Uthman  dengan tambahan 

bayaran sebanyak 8,000 dirham, menjadikan jumlah keseluruhan pembelian sebanyak 20,000 

dirham. Setelah pembelian tersebut disempurnakan, beliau mewakafkan telaga itu sepenuhnya 

bagi kegunaan umat Islam tanpa sebarang bayaran.84 

Peperangan Angkatan Laut Islam pada Zaman Uthman 

Pada pemerintahan Khalifah Uthman bin ‘Affan , umat Islam mula menyedari 

bahawa kekuatan mereka tidak boleh hanya bertumpu di darat. Keinginan untuk memperluas 

wilayah Islam hingga ke Afrika, Mesir, Cyprus dan malah Konstantinopel menuntut mereka 

berlayar jauh merentasi lautan. Menyedari keperluan ini, para gabenor mencadangkan 

pembinaan sebuah armada laut yang tersusun rapi dan Uthman dengan bijaksana 

menyetujuinya.85 

Mu‘awiyah bin Abu Sufyan , Gabenor Syam ketika itu, menjadi tokoh yang paling 

ke hadapan dalam projek ini. Beliau sering berdepan serangan maritim Rom yang terkenal 

dengan angkatan lautnya yang kuat. Setelah mendapat restu Khalifah Uthman , Mu‘awiyah 

 segera membina armada Islam yang pertama, dengan bantuan penduduk Qibti dan 

 
82 Al-Bakri, “Kisah Infaq Telaga Rumah”. 
83 Al-Bakri, “Kisah Infaq Telaga Rumah”. 
84 Al-Bakri, “Kisah Infaq Telaga Rumah”. 
85 Agus Yani, None Nuraeni dan Muhammad Fattah, “Kontribusi Khalifah Usman bin Affan dalam Perkembangan 

masyarakat pantai Levant yang mahir dalam dunia pelayaran. Dengan angkatan laut ini, umat 

Islam buat pertama kalinya mampu menandingi kekuatan laut Rom.86 

Keperluan membina armada semakin mendesak apabila pasukan Islam diarahkan 

menuju Cyprus melalui jalan laut. Misi itu dipimpin oleh Abdullah bin Qusay al-Harisy , 

yang memegang gelaran sebagai ”Amirul Bahr” di mana gelaran yang kelak berkembang 

menjadi “Laksamana” atau “Admiral”. Dalam perjalanan, tentera Islam sering berdepan 

perlawanan sengit, namun mereka berjaya menakluki Amuria, Cyprus dan turut mencapai 

wilayah Konstantinopel.87 

Rom tidak berdiam diri. Pada tahun 646 Masihi, mereka melancarkan serangan laut 

yang menyebabkan Alexandria jatuh ke tangan mereka. Namun Khalifah Uthman  segera 

memerintahkan Amr bin al-As  untuk membawa angkatan laut Islam menghadapi musuh. 

Pada tahun 651 Masihi, tentera Rom dapat dikalahkan dan Mesir kembali berada di bawah 

pemerintahan Islam.88 

Sejak itu, Uthman dikenang sebagai khalifah pertama yang membangunkan 

angkatan laut Islam yang kuat dan tersusun. Ia merupakan satu kekuatan baru yang bukan 

sahaja meluaskan wilayah Islam, tetapi juga menandakan kemunculan umat Islam sebagai 

kuasa maritim yang disegani. 

 

❖ Dalil Berkaitan Sahabat 

Dalam sebuah peristiwa yang memperlihatkan kedudukan Uthman  di sisi Rasulullah 

, diriwayatkan daripada Jabir bin Abdullah  berkata:  

“Sewaktu kami bersama Rasulullah dalam sekumpulan orang-orang Muhajirin yang 

terdiri dari Abu Bakar, Umar, Uthman, Ali, Talhah, az-Zubair, Abdul Rahman bin Auf dan Saad 

bin Abu Waqqas, Baginda telah bersabda, ‘Setiap seorang dari kamu hendaklah mendapatkan 

teman karibnya.’ Selepas berkata demikian, baginda pun mendapatkan Uthman lalu 

memeluknya dan bersabda, "Kamu adalah pembantuku di dunia dan akhirat."89 

Hadis ini menggambarkan betapa istimewanya kedudukan Uthman di sisi Rasulullah 

 sehingga Baginda sendiri memilihnya sebagai sahabat pendamping di dunia dan di akhirat. 

Rasulullah  memanggilnya sebagai “saudaraku” menunjukkan ikatan kasih sayang, 

kepercayaan dan hubungan istimewa yang tidak diberikan kepada sembarangan sahabat. Hal 

ini dapat dilihat apabila Aisyah  berkata, Rasulullah  telah bersabda, "Panggillah 

saudaraku kepadaku.” Kami bertanya, “Uthman?”, jawab Baginda, “Ya.”90 

Dalam sebuah perbualan antara Rasulullah  dan Aisyah , Baginda menyampaikan 

berita gembira tentang kedudukan beberapa sahabat besar di akhirat. Di antara nama-nama itu, 

Rasulullah  turut menyebut keistimewaan Saidina Uthman , yang kedudukannya di sisi 

Baginda amat mulia. Berkata Abu Zar , ‘Apabila Rasulullah masuk ke dalam rumah Aisyah 

 Baginda pun berkata kepadanya, "Wahai Aisyah! Mahukah kamu jika aku khabarkan 

sesuatu pada kamu?" Jawab Aisyah, "Sudah tentu wahai Rasulullah." Baginda meneruskan 

bicaranya, "Bapa kamu akan masuk syurga dan temannya ialah Ibrahim, Umar akan masuk 

syurga dan temannya ialah Nuh, Uthman akan masuk syurga dan temannya ialah aku, Ali akan 

masuk syurga dan temannya ialah Yahya bin Zakaria, Talhah akan masuk syurga dan temannya 

ialah Daud, az-Zubair akan masuk syurga dan temannya ialah Ismail, Saad bin Abu Waqaqas 

akan masuk syurga dan temannya ialah Sulaiman bin Daud, Sa'id bin Zaid akan masuk syurga 

dan temannya ialah Musa bin Imran, Abdul Rahman bin Auf akan masuk syurga dan temannya 

ialah Isa bin Maryam dan Abu Ubaidah akan masuk syurga dan temannya ialah Idris. Baginda 

bersabda lagi, "Wahai Aisyah, aku adalah penghulu sekalian Rasul, bapa kamu adalah sebaik-

baik orang yang benar dan kamu pula adalah Ummul Mukminin."’91 

Refleksi dan Pengajaran 

1. Kepimpinan yang berkesan tidak semestinya berasaskan ketegasan yang keras, 

sebaliknya boleh terbina melalui kelembutan, kesabaran dan kehalusan akhlak, 

sebagaimana yang ditunjukkan oleh Saidina Uthman  dalam mengemudi umat Islam. 

2. Sifat malu merupakan elemen penting dalam pembentukan akhlak dan disiplin diri, 

kerana ia berfungsi sebagai mekanisme kawalan dalaman yang menjaga maruah, 

tingkah laku dan keikhlasan seseorang pemimpin. 

3. Kedermawanan dalam Islam menuntut kesediaan berkorban demi kepentingan ummah, 

bukan sekadar memberi daripada lebihan harta, tetapi menyerahkan sesuatu yang 

bernilai dengan niat yang ikhlas kerana Allah .  

4. Keberanian sebenar lahir daripada keutamaan terhadap amanah dan tanggungjawab 

kepada Allah , bukan semata-mata kekuatan fizikal atau suara, sebagaimana 

keteguhan Saidina Uthman  mempertahankan amanah khalifah hingga ke akhir hayat. 

5. Tindakan kepimpinan yang ikhlas mampu memberi kesan jangka panjang kepada umat, 

seperti usaha penyatuan Mushaf al-Quran dan pembangunan ketenteraan, yang 

membuktikan bahawa kepimpinan Islam menekankan pembinaan legasi dan kestabilan 

berterusan. 


